
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс сайшаав.

	 

	ШУА-ийн Түүхийн хүрээлэнгийн э/ш ажилтан Д. Гонгор, ардын цэргийн яамны ажилтан хурандаа Ц. Долгорсүрэн нар боловсруулан бэлтгэж түүхийн ухааны дэд эрдэмтэн Н. Ишжамц, Л. Санжаа нар редакторлав.

Д. Сүхбаатарын мэндэлсний 70 жилийн ойд зориулав

	 

	ӨМНӨХ ҮГ

	МАХН-ын Төв Хорооны шийдвэрээр МАХН, Ардын төрийг үндэслэн байгуулагч монголын ард түмний удирдагч Д. Сүхбаатарын мэндэлсний 70 жилийн ойд зориулан нийтлэх бүтээлийн нэг нь энэхүү дуртгалын цоморлог болно.

	Цоморлогийг ШУА-ийн Түүхийн Хүрээлэнгийн эрдэм шинжилгээний ажилтан Д. Гонгор, Ардын Цэргийн Хэрэг Эрхлэх Яамны ажилтан хурандаа Ц. Долгорсүрэн нар боловсруулан бэлтгэжээ. Энэ цоморлогт үүнээс өмнө удаа дараалан хэвлэгдэж байсан зүйлээс гадна шинээр нэлээд зүйлийг сурвалжлан олж оруулснаар 1945 онд Шинжлэх Ухааны Хүрээлэнгээс хэвлэсэн "Д.Сүхбаатарын тухай дуртгал ярианууд" хэмээх эмхэтгэлээс нэлээд арвин материалыг агуулжээ. Гэвч Д. Сүхбаатарын тухай дуртгалыг бүрэн багтааж чадаагүй нь мэдээж юм.

	Энэхүү цоморлог Д. Сүхбаатарын хувьсгалч үйл амьдралыг хөдөлмөрчин олон түмэнд өргөн танилцуулах, залуу үеийг интернационалч, эх оронч үзлээр хүмүүжүүлэхэд тус хүргэхээс гадна шинжлэн судлагч, зохион туурвигч нөхдөд чухал сэдэв хэрэглэдхүүн болох нь дамжиггүй.

	Д. Сүхбаатартай хамт зүтгэж явсан тухай дуртгалаа Манай газрын хүсэлтээр бичиж ирүүлсэн Зөвлөлт оросын хувьсгалчид, ах дүүгийн найрамдалт Зөвлөлт Холбоот Улсын мэргэжилтэн, улаан армийн удирдах нөхдөд халуун талархал илэрхийлье.

	ЖАНЖИН СҮХБААТАР

	1

	Монголын төлөөлөгчид 1921 оны арван нэгдүгээр сард Москвагаас нутагтаа буцах замдаа Эрхүү хотод ирсэн билээ. Төлөөлөгчдийн дотор Сүхбаатар байв. Монголын төлөөлөгчдийг угтахаар Эрхүү хотын нам, зөвлөл, олон нийтийн байгууллагын төлөөлөгчид, нөхөр Сүхбаатарын дайчин нөхөд Щетинкин, Асатяни Нейман, Логовский, Иванов-Римский, Зайцев, Репин нар галт тэрэгний буудлын газар очсон байлаа. Би ч бас Сүхбаатарыг угтахаар галт тэрэгний буудлын газар очиж билээ.

	Галт тэрэг хүрч ирээд намуухан зогсмогц вагоноос Сүхбаатар гарч ирээд вагоны зогсолтын талбайд зогсов. Сүхбаатар хөх цэнхэр хантаазтай, торгон дээлтэй, улаан эмжээртэй цагаан үстэй малгайтай байв. Хөгжимд интернационал эгшиглэв. 

	Сүхбаатар рапорт хүлээж аваад угтагсдыг "сайн байна уу" гэж монголоор мэндлэхэд жагссан цэргүүд "ура" гэж гурван удаа цуурайтуулан хариу баяр хүргэв. Сүхбаатар Эрхүү хотын нөхдийн хамтаар 5-р армийн штабт очив. Сүхбаатар нэг жилийн урьд тэнд олонтоо очиж хувьсгалт тэмцэлд бэлтгэж байжээ. Гэвч тэр цагаас хойш их сонирхолтой үйл явдал өөрчлөлт гарсан байв. Сүхбаатар бол одоо монгол улсын ардын цэргийн жанжин, цэргийн зөвлөлийн дарга болжээ. Түүнийг штабын дарга болоод бусад дарга нар, нам, зөвлөлийн ажилтан нар угтан уулзаж ярилцав. Сүхбаатар хичээнгүй хурц харцаараа юмыг ажиглан харж, нөхдийн тайлбарлан ярьсан зүйлийг сонсох зуураа бас асуулт тавьж, орж ирсэн хуучин танил дайчин нөхөдтэйгөө гар барилцан халуунаар мэндэлж байлаа. 

	Штабын том танхимд монгол зочдыг хүндэлж дайллага хийв. 

	В. И. Ленинтэй уулзаж ярилцсан, зөвлөлт улсын удирдагчидтай уулзсан, Москва, Эрхүү болон зөвлөлт оросын бусад хотын нам, зөвлөлийн байгууллагынхан тус төлөөлөгчдийг дотно нөхөрсөг байдлаар хүлээн авч байсан тэр бүгд нь Монголын төлөөлөгчдөд гүн их сэтгэгдэл төрүүлжээ. Орос орноос бидний монголд нөхөр ёсоор тусламж үзүүлж байгаа явдалд манай төлөөлөгчид зориг бадраад нутагтаа буцаж явна гэж төлөөлөгчдийнхөө саналыг илэрхийлж Сүхбаатар хэлээд болыцевик нам, Зөвлөлтийн хүн ард, засгийн газрыг манай ард түмэн бат найдвартай түшиг ханиа гэж үздэг гэв. Тэгээд Сүхбаатар, монголын ард түмний агуу их хань Владимир Ильичийн эрүүл саруул байхыг ерөөж хундага өргөв. 

	Сүхбаатар, бидэнтэй салах ёс гүйцэтгэж явахдаа намайг монголын ардын цэргийн штабт ажилд урихад нь би дуртай зөвшөөрсөн билээ. 

	 

	 

	II

	Би, 1922 оны зургаадугаар сард Нийслэл Хүрээнд хүрэлцэн ирсэн юм. Тэгээд хувьсгал мандсаны дараах шинэ монголын байдлыг маш сонирхон үзэж танилцахын хамт юуны урьд орос хүмүүстэй уулзлаа. Тэр үес оросын харьяат нарын захиргаа байхгүй болжээ. 

	1920 оны 5-р сард Алс Дорнодын Бүгд Найрамдах улсын И. Л. Юдин тэргүүтэй дипломат төлөөлөгчид Нийслэл Хүрээнд хүрч ирсэн бөгөөд тэр төлөөлөгчид Хятад улсын засгийн газартай шууд харилцаа тогтоох гэж Бээжин орохоор явж байсан ажээ. Тэр үед Юдин "Хятадын баруун хойд хязгаарын хэргийг бодуулан шийтгэх дээд комиссар" Сюй Шүжантай уулзжээ. Тэгээд бага буурай улсын талаар РСФСР болоод Алс Дорнодын Бүгд Найрамдах Улсын тавьж байсан гадаад бодлогын тухай Оросын харьяат нарт илтгэл хийхдээ, Автономит монголын дотор оросын харьяат нарын эдэлж байсан онц эрхийг устгах тухай санал тавьжээ. Тийнхүү тэр харьяат нарын захиргаа болоод цагдаа нарын байгууллагыг устгасан боловч хоршоо, олон нийтийн болоод соёлын зэрэг байгууллага нь ажилласаар байжээ. 

	Тэдгээр байгууллага, хүмүүсийн хувь заяа нь яасан тухай гунигт зүйл над ярьж өглөө. Унгерн тэргүүтэй цагааны дээрэмчид 1921 оны 2-р сард Нийслэл Хүрээнд дайран ороод тэр үед байсан хувьсгалт хороо, нийтийн хурал, үйлдвэрчний эвлэл, хоршооны хуучин гишүүд, түүнчлэн зөвлөлт засгийн талын хүн гэж үзсэн бүрийгээ баривчилж аваад байцаалт, яллалтгүйгээр дур зоргоороо яргалжээ. Еврей хүнийг ямар ч өршөөлгүй бүгдийг хядаж, нялхас хүүхэд, өвгөд эмгэд гэж ялгалгүй тамлан алжээ. Тэр лут муухай харгис явдлын үед Нийслэл Хүрээнд дөрвөн зуу гаруй хүнийг тамласан гэнэ. Тэгээд л үйлдвэрчний эвлэл, эд хэрэглэгчдийн нийгэмлэг, клуб, хоршоо. түүнчлэн олон нийтийн ажилтан ч байхгүй болжээ. Гэвч тэдгээр эрэлхэг хүмүүсийн ариун дурсгал Зөвлөлт Монголын ард түмний зүрхэнд үүрт мөнх хадгалагдсаар байна. Тэр үеийн Нийслэл Хүрээнд байсан оросын харьяат хөдөлмөрчид, большевик хүмүүсийн удирдлагаар явж эх орныхоо өмнө үүргээ чин үнэнээр биелүүлжээ. 

	Тэр үеийн Нийслэл Хүрээнд би очоод зөвлөлтийн төрөл бүрийн мэргэжилтэн олон хүн, цэргийн сургагч нартай уулзсан бөгөөд тэд бүгд шинэ монгол улсыг байгуулах үйл ажилд туслахаар Нийслэл Хүрээнд ирсэн хүмүүс байж билээ. 

	 

	 

	III

	5 дугаар армийн штабын газраас намайг Сүхбаатарын мэдэлд шилжүүлэн явуулахад би улаан цэргийн албанд тагнуулын ажил хийж байсан туршлагаараа монгол ардын цэргийн штабын тагнуулын ажлыг зохион байгуулахад нь туслах үүрэгтэй байсан юм. 

	Жанжин штабын байр, Засгийн газрын байшингийн орчим байв. Штабын өмнө талд бяцхан талбайтай, зүүн талдаа луу зэрэг янз бүрийн аймшигтай амьтан дүрслэн хийсэн том самбар, баруун талдаа морины уяатай байв. Морины уяанд нь эмээлтэй олон морины дотор Сүхбаатарын ухаа хонгор морь, бас заримдаа Чойбалсангийн хээр морь байдаг сан. Ирэгсэд, тэр морьдоор штабт Сүхбаатар, Чойбалсан нар байгаа үгүйг дор нь мэддэг сэн билээ. Том самбар, уяаны цаана сараалжин хаалгатай өндөр хашаа байлаа. Хаалгаар нь ороход модон шалтай уужим том хашаа байв. Хашааны дотор жанжны албаны гэр байдаг байв. Хаалганы баруунтаа нь тагнуулын хэлтсийн модон байшин, зүүнтээ нь захиргааны хэлтэс, гүйцэтгэх хэлтэс, холбооны байшин, мөн штабын даргын тасалгаа байлаа. 

	Би жанжны цагаан бүрээстэй өргөөнд бараалхан орвол дунд нь бийр янтай бичгийн хэрэгсэлтэй намхан ширээ байв. Гэрийн шал нь битүү хивсэн дэвсгэр, олбогтой байсан бөгөөд ханын хавь бичгийн шүүгээ байв. Гэрт орсон дор жанжны нарийн бичгийн дарга сууж байв. Сүхбаатар намайг орсон дор урдаас минь босож ирээд надтай удтал гар барилцан мэндлээд, замдаа сайн явж ирэв үү? Ирээд хаана буув? гэж лавлан асууж байв. Тэнд хэлмэрч Балсанов байсан боловч Сүхбаатар оросоор ярьж байсан билээ. Сүхбаатар миний бэлэглэсэн бичгийн савыг хүлээж аваад саяхны дайн байлдаан хийж явсан цаг хэзээний өнгөрөөд буу зэвсгээ хойш нь тавьж бийр янтай, бас энэ бичгийн сав барьж зохион байгуулах ажил хийх цаг боллоо гэж хэлээд инээмсэглэж байв. 

	Сүхбаатар намайг штабынхаа тагнуулын хэлтсийн даргаар томилоод миний хийх ажлын тухай ярьж өгсөн билээ. 

	Маргааш нь Сүхбаатар надтай хамт тагнуулын сургуулийн сурагчид дээр очив. Тэр өдөр бол монгол оронд олонтоо тохиолддог жирийн нэг нартай сайхан өдөр байв. Сүхбаатар штабын өргөөнөөс гараад хашаан дотор зогсож ийш тийшээ бяцхан харав. Сүхбаатар хар хөх тэрлэг, савхин гутал, өндөр оройтой дөрвөн тал бүхий цэрэг маягийн малгай өмсөж гартаа бичгийн сав бариад аажимхан алхалж явав. Бас Сүхбаатарын дэргэд сайд Цэрэндорж, том биеэрээ ийш тийшээ зөөлөн хөдөлж, нуруугаа үүрч яваад хашааны үүднээс салаад явчхав. Сүхбаатар уяанаас ухаа хонгор морио тайлж аваад сэвхийгээд мордов. Тийнхүү Сүхбаатар эмээл дээрээ тогтвортой бөгөөд хөнгөн сууж зүүн гартаа жолоогоо атгаад, баруун гартаа бичгийнхээ савыг барьжээ. Талбайд байсан ардууд малгайгаа авч түүнийг хүндэтгэн баяр хүргэж байв. Сүхбаатар олны зүг тэргүүнээ эргүүлж "сайн байцгаана уу" гэж цангинуур сайхан хоолойгоор баяр хүргэв. 

	Сүхбаатар ухаа хонгор мориндоо цулбуур өгч давхихад би хээр мориороо хойноос нь дагаад, төдий л холгүй явж байв. Тэнд цэргийн хуарангийн тагнуулын газар хүрч, морио уяанаас уяад цэргүүдийн байранд ороход дежур "номхон" гэж команд өгч жанжинд рапорт өглөө. 

	Цэргийн сургуулийнхан танхимдаа хичээл хийж байсан бөгөөд орос сургагч, хэлмэрчтэй хичээл зааж байв. Сүхбаатар хичээл заахыг сонсохоор суусан бөгөөд хичээлийн төгсгөлд сонирхолтой яриа боллоо. 

	Газар нутгийг тагнах тухай яриа үүсэхэд Сүхбаатар өөрийн туршлагаа ярихдаа газрын байдлыг сайн мэдэх нь дайсныг устгахад тус болдог юм. Үүнд урьд нь газрын байдлыг сайн мэдэж дайсанд мэдэгдэхгүйгээр ойртож очоод гэнэт дайран барьж болно. Тарваганы нүхний дош ч гэсэн мэдэж авбал тустай шүү. Барон Унгерн бол цэргийн дарга биш, дээрэмчин байсан болохоор "дайсныг нэмэх ч үгүй, хороох ч үгүй" гэж үзээд тагнуулын ажлыг хайхрахгүй байсан юм шүү гэж хэлж байсан билээ. 

	Сүхбаатар бол маш их цог жавхлантай сэргэлэн хүн байсан бөгөөд цэргийн тагнах ажлыг ихэд сонирхдогоороо уул яриаг хөгжилтэй болгож байсан учир цаг ч түргэн өнгөрчээ. Жанжин Сүхбаатар цэргийн тэр сургуулийнхантай даруй цаг гаруй ярилцав. Тэгээд тэндээс Сүхбаатар, тус сургуулийн захирал сургагчдын хамтаар хуарангаар орж үзэв. Сүхбаатар цэргийн хүмүүсийг маш дотно үзэж, тэдэнтэй энгийн байдалтай ярьж явсан боловч цэргүүд нь жанжнаа их хүндэтгэж байсан билээ. 

	Сүхбаатар, цэргийнхээ амьдрал байдлыг анхаарч, хэрхэн суралцаж байгаа, хоол хүнс, хувцас хунар нь ямар байгаа, үдэш, оройд юу хийж байдгийг нь сонирхон асууж байв. Сүхбаатар урьд автономитын үед цэрэгтэй удтал хамт сууж байсан болохоороо цэргийн гачигдал зэргийг сайн мэдэж, тэдэнд тусалж сурчээ. Тийнхүү бүр цэргийн жанжнаас цэргийнхээ хүмүүсийг дотно нөхөр ёсоор энхрийлэн, хайр халамжтай үзэж байдгийг нь цэргүүд дахин мэдэж, сэтгэл сэргээсэн халуун үгийг нь цэргийн сургуулийнхан сонсоод идэвх зориг нь их бадарч байсан билээ. 

	Тэндээс сургуулийнхан буу мөрөвчилж жагсаалын сургууль хийхээр гарав. Жанжин Сүхбаатар, сургуулийн захирал бидний хамт цэргийн байр сууцаар явж, цэргийн ор зэргийг нарийн сайн ажиглан үзэж, дотоод дүрэм, цэргийн сахилга батын тухай лавлан асууж, цэргийн агт морь хэд, эвдэрхий эмээл хэд, заасан зүйлийг хэрхэн ойлгож байгаа, ном, сонин уншиж байдаг эсэхийг лавлан, сул тал нь юундаа байгаа зэргийг сайн мэдэж, улмаар туслахыг эрхэм болгож байсан юм. 

	Жанжин Сүхбаатар цэргийн сургуулийнхныг тэр өдөр цэргийн сургуулийн клубт цуглаж биеийн тамирын сургууль, бас хоёр бүлэгт ший жүжиг үзэх хэрэгтэй гэсэн билээ. 

	Жанжин Сүхбаатар, цэргийн сургуулийн газар гурван цагийн турш байж, хичээл сургуулийн ажлын талаар олон зүйлийн шинэ үүрэг даалгаврыг дарга, сургагч нарт өгөөд явав. 

	Сүхбаатар бол тулгарсан асуудлыг заавал шийдвэрлэж, ажлыг туйлд нь хүргэж хийдэг сайхан чанартай байв. Сүхбаатар, намайг цэргийн штабын тагнуулын хэлтсийн даргаар томилоод, хийх шинэ ажлын байдалтай танилцуулахыг эрхэм болгож, заавар зөвлөгөө өгөх зэргээр миний ажлыг маш их анхаарч байв. Бас надаас ч ихээхэн зүйлийг хүсэж байв. Би, ажлынхаа мэдээ материалыг илтгэхээр жанжинд өдөр тутам бараалхаж байсан бөгөөд тэнд заримдаа Чойбалсан сууж байдаг байв. Чойбалсан бол үнэндээ жанжны туслах нь болж, ялангуяа дорно хил хязгаарыг сэргийлэн хамгаалах ажлыг эрхлэн, хил хязгаар эргэх ажлаар явж, хил хязгаарыг бэхжүүлэх талаар ажил хийж байв. 

	Сүхбаатар, Чойбалсан хоёр заримдаа жанжны байранд хамт сууж цэргийн болоод улс төрийн байдлыг ярьж, Манжуур нутагт байгаа цагаантны этгээдүүд, мөн тэр үеийн хятадад монголын феодал, ноёдыг монголын ард түмний төлөөлөгч болгож хатган өдөөх ажил явуулж байгаа зэргийг хянан үзэж, дорнод хил хязгаарын аюултай болж байгаа байдлын учрыг тодорхойлон, монголын хил хязгаарыг сэргийлэн хамгаалах, ардын цэргийг сургах, боловсруулах, хүмүүжүүлэх тухай ажлыг ярилцаж байсан билээ. 

	Сүхбаатар, Чойбалсан хоёр, ардын цэргийн дарга, байлдагч нарыг дорнод хилийнхээ айл зэргэлдээ улсын байдлыг сайн мэдэж байх хэрэгтэй гэж үзээд, монголын цэрэгт зориулан хятадын цэргийн тухай товхимол бичих ажлыг над даалгасан ёсоор би "Хятад улсын одоогийн байдал", "Хятадын цэрэг“, "Барга монголын байдал" гэсэн гурван жижиг ном бичиж 1923 онд монгол хэл дээр хэвлүүлсэн билээ. 

	Сүхбаатар, Манж болоод Умард Хятадын цэрэг-улс төрийн байдлыг өөрөө болоод цэргийнхээ дарга нарт зүгээр л сонирхохын үүднээс судлуулж байгаагүй бөгөөд харин Японы эзэрхэг түрэмгий этгээд, хятадын цэргийн эрхтэн, оросын цагаантны этгээд зохистой завшаантай цаг үеийг тохиолдуулан монголд дайран орох гэж байсныг ямагт анхаарч байв. Хятадын худалдааны хурлын төлөөлөгчдийн 1922 онд хуралдсан их хурлаас гадаад монголыг хятадын дотоод худалдааны хүрээнд цэргийн хүчээр оруулахаар шийдвэрлэж байв. 

	Бас Бээжингийн засгийн газраас ван Наин-түг (Наянт) "монголыг эрхэндээ оруулах дээд комиссараар томилж" байсан билээ. 

	Тэр үед дорно зүгээс тулгарч байсан аюул занал нь Чжан Цзолинтэй яах аргагүй шууд холбоотой байсан юм. 1931 онд Чжан Цзолиний цэрэг хятадын дорнодын төмөр замыг эзлэн авсан тухайд улаан цэргийн анги хилд орж манжийн цэргийг бут цохисны хойхон нь Чжан Цзолин үхсэн юм. Чжан Цзолиний нэр одоо бараг гарахгүй болжээ. Харин анхны тэр үед Чжан Цзолин нь цэргийн эрхтэн нарын дотор голлож цагааны генерал, атаман, мөн монгол орноос оргож гарсан хутагт ноёдыг бөөгнөрүүлж байв. Тэд больщевикуудын эзлэн авсан гадаад монголын төлөөлөгчид гэж өөрсдийгөө тоолж байлаа. Хятадын харгисууд, монголыг эзлэхээр Чжан Цзолинийг тулхэж, алтаар тэжээж байв. 

	Манжийн ард олныг урьд Чжан Цзолиний удирдсан муу хулгай нар яргалан хядаж удтал хэлмэгдүүлж байсан бөгөөд дараа нь японы зарц болсон маршал Чжан Цзолин тэр газраа хязгааргүй эрх эдэлж манж орныг эрхэлж байсан юм. Алдар нэр олох гэсэн зальхай муу Чжан Цзолин, эөвхөн манжийг эзлэн захираад зогсохгүй, бүх хятад, монгол хоёр орныг ноёлон эзлэхийг мөрөөдөж байжээ. 

	Үүнд Японоос Чжан Цзолинийг улам өөгшүүлэн мөнгө, цэргийн сургагч нарыг явуулан дэмжиж байсан учраас манжийн цэргийн хүч нэмэгдэж байв. Гэвч тэр үед Чжан Цзолинийхний этгээдийг толгойлж байсан маршал У Пейфу бол Чжан Цзолинтэй улс төрийн талаар өрсөлдөгч дайсан байсан бөгөөд түүнээс дутуугүй зальтай этгээд байсан учраас түүнд саад болж байв. Бас хятадын ажилчин, оюутан нарын зэрэг олон нийтийн байгууллагууд, монголын ард түмний үндэсний эрх чөлөөний тэмцлийг талархаж цэргийн тийнхүү балмад явдлыг саатуулж байлаа. 

	1922 болоод 1923 оны үеэс манжийн цэрэг монголд цөмрөн халдах аюул их болж байв. Тэр үеэс 1922 оны хавар цэргийн нэгдүгээр морин бригадыг Хүрээнээс манжийн хилд явуулахаар бэлтгээд Сүхбаатар штабын даргын хамтаар уг явдлыг газар дээр нь очиж мэдэхээр яаралтай мордов. Гэтэл Чжан Цзолиний цэргийн төлөвлөгөө тэр тухайд биелж чадаагүй учир морин бригадыг Хүрээнээс явуулахыг зогсоо гэж Сүхбаатараас цэргийн зөвлөлд тушаасан билээ. 

	Цагийн байдал тийнхүү түгшүүртэй байх үед Хүрээнд үймээн сандрал гарч байгаагүй юм. Тэр үед ардын цэргийн тоо тийм олон байгаагүй бөгөөд Хүрээнд гурван хороо цэрэгтэй нэгдүгээр морин бригад, пулемёт бууны анги, их бууны дивизон, цэргийн холбооны суман, авто тээврийн анги байв. Монголын зүүн хязгаарт дөрөвхөн суман цэрэг, их бууны хоёр дивизон байв. Мөн баруун хязгаарт нь морин цэргийн нэг хороо, тусгай суман, их бууны суман тус тус байсан боловч аугаа их Зөвлөлт орос улсаас монголыг найдвартай туслан хамгаалж байсан учир монголын нийслэлийнхэн амгалан тайван байсан билээ. 

	Орох газаргүй болсон цагааны дээрэмчид манжийн нутгаас гарч Чит муж болоод монголын хил хязгаарын ард олныг зарим үед уулгалан дээрэмдээд манж нутагт буцан одож байсан учир тэдгээр дээрэмчдийг түргэн устгаж арилгахын тулд Зөвлөлтийн армийн штаб, Монголын цэргийн штаб хоёр тагнуулынхаа мэдээг харилцан өдөр тутам солилцож байх хэрэгтэй байв. Тийнхүү Сүхбаатар жанжнаас намайг томилон Чит хотноо явуулж Чит, Хүрээ хоёрын штабын хооронд мэдээ солилцож байхаар болсон юм. 

	Цэргийн зөвлөлөөс жанжин Сүхбаатарын илтгэлийг сонсоод ардын цэргийг нэг маягтай хувцас хунартай болгосон бөгөөд цэрэгт бор өнгөтэй цамц өмд, савхин гутал, цэрэг малгай, үстэй дээл, мөн цэрэг маягийн "Сүхбаатар малгай" хэрэглүүлэх болсон билээ. Цэргийн дарга нар хар өнгөтэй үстэй дээл, савхин цамцтай, цэрэг эмээл, хазаартай ч болов. Энэ учраас цэргийн хувцас хунар зүйлийг үйлдвэрлэх хэрэгтэй болсон учир цэргийн үйлдвэрийг нээн байгуулах тухай саналыг анх Сүхбаатар гаргаад, гутлын үйлдвэр, оёдлын зэрэг хэд хэдэн газрыг байгуулж байв. Тэдгээр үйлдвэрийн хэрэглэх түүхий эдийг монголын мал аж ахуй хангаж байв. Тийнхүү байгуулсан үйлдвэрийг сангийн яамны харьяа цэргийн үйлдвэрийн хэлтэс эрхэлж байсан боловч Сүхбаатар тэр үйлдвэрүүдийг удирдлагаасаа хөндийрүүлэхгүй байж билээ. Тэр үед тус цэргийн үйлдвэрийн хэлтсийн захиргааны гишүүн байсан нөхөр Анчиговын ярьсан нь: 1921 оны намар жанжин Сүхбаатарын том гэрт тэдгээр үйлдвэрийн газрын удирдагчдын зөвлөгөөнийг зарлан хуралдуулж билээ. 

	Үүнд цэргийн үйлдвэрийн хийж гаргаж байгаа зүйлийг нэмэгдүүлэн, чанарыг эрс сайжруулах явдал чухал болжээ. Ийм учраас Сүхбаатар үйлдвэр бүрийн өмнө тодорхой зорилт тавьж байсан бөгөөд тэр үед боловсруулсан арьс шир 20 мянга, дотуур хувцас 80 мянга, бас гэрийн хөшиг зэргийг үйлдвэрлэн гаргахыг шаардаж байсан юм. Тэр үед монголд байсан ажилчдын ихээхэн хэсэг нь хятад, орос, буриад нар байсан учир тэдгээр үйлдвэрийн ажилчныг нэмэгдүүлэн монголчуудыг үйлдвэрийн ажилд татан авах, хувцасны зүйлийг эмэгтэйчүүдийн гэр гэрт нь өгч оёулахаар Сүхбаатар санал гаргаж байв. Тийнхүү цэргийн зүйлд 600 гаруй хүн ажиллах болсон юм. 

	Сүхбаатар, ардын цэргийг эмнэлгээр хангах тухай асуудлыг тавьж билээ. Монгол оронд өвчтэй хүнийг лам нар эмчлэхдээ гүрэм ном уншиж эмнэж байв. Эмч лам нар төвөд эмээр эмнэж байв. Энэ учраас монгол хүний үхэх нь туйлын их байсны дотор ялангуяа цагаан бурхан өвчнөөр их үхэж байжээ. 1921 оны 8-р сард цэргийн зөвлөлөөс ардын цэрэг болоод тэр үед Хүрээнд байсан улаан цэргийн байлдагч нарыг эмчлэх амбулатори, больниц байгуулах, бас Хүрээний ард болоод орон нутгаас ирсэн хүмүүст үнэ төлбөргүй эмнэлгийн тусламж үзүүлэх тухай асуудлыг засгийн газар тавив. Ийм учраас удалгүй Хүрээнд амбулатори, больниц байгуулсан боловч жинхэнэ орчин үеийн эмнэлгийн газар болж хараахан чадаагүй байлаа. Анхандаа тэр больницын төхөөрөмж нь муу, өвчтөний хэвтэх ор дэвсгэр, дотуур хувцас хунар зэрэг зүйл ч байгаагүйн дээр янз бүрийн өвчтэй хүнийг нэг тасалгаанд хэвтүүлж байв. Бас өвчтөн хүнд зориулсан тусгай хоол ч үгүй байж билээ. Тэр үед Сүхбаатар, цэргийн эмнэлгийн ажлыг шалгаж үзүүлэхээр тусгай комисс томилон гаргаж, улмаар тэр комиссын илтгэлийг сонсоод уг эмнэлгийн ажлыг сайжруулах талаар арга хэмжээ авснаар өвчтөн хэвтэх ор дэртэй болсны дээр халдвартай өвчтөнийг бусад өвчтөнөөс тусгай байлгах зэргээр эмх журам, ариун цэвэр байдлыг нэвтрүүлжээ. Ардын цэргийн эмч нь анхандаа лам байсны дээр бас хэдэн орос бага эмч байж билээ. 

	Сүхбаатар, монгол оронд шинжлэх ухааны эмнэлгийн газрыг байгуулахын тулд Зөвлөлтийн эмч нарыг урин ирүүлэх тухай асуудал тавьж байснаар 1923 онд л Эрхүү хотоос их эмч П. Н. Шастин эмнэлгийн сувилагч нартай анх ирж, Хүрээнд хотын амбулатори, европ аптекийг байгуулсан билээ. 

	Ард олны улс төрийн идэвх улам нэмэгдэж, намын идэвхтэй туслагч хувьсгалт залуучуудын эвлэл бий болсон байв. 

	Ардын хувьсгал ялсны дараахан хувьсгалт залуучуудын эвлэлийг байгуулах санаачилга гаргасан хүмүүсийн зөвлөгөөн Хүрээнд болж тэр зөвлөгөөнд Сүхбаатар байлцаж, хувьсгалт залуучуудын эвлэлийг Чойбалсангаар удирдуулах нь зүйтэй гэж үзэж байв. 1921 оны 8-р сарын 8-нд болсон зөвлөгөөнд Чойбалсан оролцсон бөгөөд дараа нь удалгүй Монголын залуучуудын хувьсгалт байгууллага үүсэж тус Эвлэлийн Төв Хороонд 5 хүнийг сонгов. Хувьсгалт Залуучуудын Эвлэлийн Төв Хорооны нарийн бичгийн дарга нь Чойбалсан болсон юм. Орон нутагт намын байгууллага үүсэхийн зэрэгцээгээр бас хувьсгалт залуучуудын байгууллага үүсэж, намын удирдлагаар түргэн өсөж, идэвхтэй ажиллах болж билээ. Цэргийн дотор байсан ардын хувьсгалт нам, эвлэлийн үүрүүд хамгийн том идэвхтэй байгууллага байсан хувьсгалт залуучуудын эвлэлийн гишүүдийн хийж байсан ажлыг гаргаж хэлэхийн тулд цэргийн сургуулийн клубт залуучуудын эвлэлийн гишүүдийн тавьж тоглосон нэг бүлэгтэй жүжгийг өгүүлье. Тэр үзэгдлийн үйл явдал гэвэл эр нөхөртэй залуу бүсгүйд нэг лам санаархаж байдаг болжээ. Тэр бүсгүй мөнөөх ламыг хашраая гэж эр нөхөртэйгөө ярилцаад ламыг орой нь хүрч ирсний дараа гадаа нь нөхөр нь ирмэгц бүсгүй нөхрөөсөө айсан мэт байдал үзүүлэн өнөөх ламыг илжигний арьс нөмрүүлээд тээрмээс уячихжээ. Хүүхний нөхөр гаднаас орж ирээд "энэ муу илжиг чинь яасан амьтан бэ" гэж хэлээд ташуураар түүнийг ороолгож гартал илжигний арьс нөмөрсөн лам нь сандран, байдаг чадлаараа үсрээд арьснаасаа сугарч гарахыг эр эхнэр хоёр болоод үзэгч олон бүгдээр үзэж инээлдэж байтал лам маань хэдий нь эрих, орхимжоо хаяад гүйж гарсан билээ. Тиймэрхүү жүжгийг үзэгч цэрэг, ард олноор их сонирхож байсан юм. 

	Ардын хувьсгал мандсанаас хойш анхны жилд хөдөлмөрчин олон түмний амьдралд өөрчлөлт гарч эхэлж байв. Шинэ амьдрал байгуулах зорилтын нийтэд тодорхой зүйлийг ч практик ажилд биелүүлэх хэрэгтэй байв. Ардын хувьсгалт нам, засгийн тунхагласан хувьсгалт ажлыг ардын цэрэг эрс шийдвэртэй тууштай биелүүлж байсан билээ. Цэргийн залуучууд бичиг үсэг сурч, цэргийн эрдэм судлан, улс төр, соёлын талаар хүмүүжиж идэвх нь хөгжин, орон нутаг хошуундаа очиж сургууль, клуб байгуулж шинэ техник сурч хэрэглэх зэргээр шинэ зүйл бүхнийг санаачилж байлаа. Энэ учраас ардын цэрэг бол монголын ард түмний шинэ амьдралыг ухамсартай, идэвхтэй байгуулагч нарыг бэлтгэх улс төрийн болоод практик ажлын сайн сургууль болж байв. Цэргийн дотор ийм ажлыг гүйцэтгэхэд хялбаргүй байж билээ. 

	Хувьсгал мандсанаас хойших эхний үед цэргийн дотор тавьж байсан шинэ үндсийг ажил дээр бэхжүүлэх нь үндсэн бэрхшээл болж байв. Цэргийн дээд газрын тушаалыг санаатайгаар буюу учир мэдэхгүйн улмаас биелүүлэхгүй саад хийдэг явдлыг арилгаж, цэргийг хувьсгалын хатуу сахилгатай болгох хэрэгтэй байв. Цэргийг улс төрийн талаар хүмүүжүүлэхээс гадна сахилга алдсан цэргийг төмөр мэт хатуу гараар шийтгэж байх явдал шаардагдаж байв. Чин зоригтой Сүхбаатар жанжин, цэргийн дотор сахилга бат нэвтрүүлэн, заримдаа эрс арга хэмжээ авч байлаа. 

	Цэргийн сахилга алдсан дарга, цэргийг жанжны дуудахад нь цэргийн сахилга зөрчсөн хүнийг жанжнаас хатуу үзэж байдгийг цөм мэдэх учир үүдэнд нь очоод шууд явж орохоосоо сүрдэж байдаг байжээ. Сүхбаатар учир байдлыг тухай бүр ялган салгаж үзээд, заримыг нь шүүхэд шилжүүлэх, зарим нэгийг сахилга батын хувиар шийтгэх зэргээр шийдвэртэй арга хэмжээ авч байлаа. 

	Сүхбаатар, цэргээс оргосон хүний тухай асуудлыг онц эрс шийдвэрлэж байв. Сүхбаатар 1921 оны 8-р сард гаргасан нэг тушаалдаа бичсэний дотор: 

	 

	"Монгол Ардын их цэрэг байгуулж тулгар үүсгэн ирсэн тухай учрыг дарлагдан байгаа олон монголчуудын эрмэлзэн үзэх нь эл цэргүүд ямагт бат хүчирхэг болж, Бүрэн Эрхт Монгол Улсын дотор бүхий цагаан намын орос хулгай нарыг хядан арилгаж гадаадыг сэргийлэн, зах хязгаарыг батлан дотоодыг илбэн засаж, түмэн ардыг хүмүүжүүлэн амьдруулж, энх төвшин болгож байгаа одоогийн чухал үед Монгол Ардын засгийн их цэргүүдээс хааяа зарим нэгэн ухваргүй ард өөрийн амар завшлыг эрж оргосон нь улс төрийн цааз хуулийг гажуудах ба нэр сүрийг гутаахад хүргэхээс гадна улсын ёсонд дайсан мэт болно. 

	Иймийн тул бүх Монголын ардын цэргийн зөвлөлийн газраас энэ мэт явдлыг шийтгэхгүй өнгөрүүлж үл болохын тул урьдаас ухуулан тушаах нь: 

	1. Олон ангийн цэргийн дарга нар харьяат цэргийг гачигдуулж оргоход хүргүүлэхгүй, дүрмийн ёсоор чанд баримтлан захирч, өдөр бүр бүртгэн байцаана. Хэрэв оргосон зүйл байгаа бол тухайд байцаан гаргаж зохих газар мэдүүлж уламжлан, бүх монголын ардын цэргийн газар үүнийг мэдүүлээд байлдааны цэргийн цаазын ёсоор даруй буудан ална. Хэрхэвч уучлан хэлтрүүлэхгүй болно. 

	2. Харьяат газар орны эрх баригчид цаггүй байцаан үзэж хэрэв оргосон цэрэг байгаа бол даруй барин авч зохих газар хүргүүлэн, тогтоосон дүрмийн ёсоор гүйцэтгэн шийтгүүлбэл зохино. 

	3. Харьяат аймаг, шавийн газар орны эрх баригчид ба энгийн хүмүүс оргосон цэрэгтэй сэм нийлж, нууц далдлагчид байгаа бол цэргийн гэмт хэрэгт холбогдуулан байцаан илрүүлсний хойно ялт цэргийн хамт нэгэн адил дүрмийн ёсоор гүйцэтгэн шийтгэнэ. 

	4. Харьяат газар орны эрх баригчид энэхүү тушаалыг хүлээн авмагц даруй олон нийтээр ухуулан зарлаж нэгэн адил журамлан дагаж явуулахаас гадна эл бичгийг хэзээ хүлээн авсан явдлын хариу ирүүлээд байцаахад бэлтгэсүгэй. 

	Жич, олон ангийн цэргүүдэд үүгээр ухуулан зарласныг хамтад гаргасугай". 

	"Бүх цэргийн жанжин Сүхбаатар” 

	 

	гэжээ. 

	 

	 

	IV

	Монголын ард түмэн ардын хувьсгалын анхдугаар жилийн ойн баярыг хуучин улирлын 6-р сарын 6 бөгөөд европын 7-р сарын 30-нд ёслон гурван хоног хийсэн билээ. 

	Тэр баярын анхны өдөр Богд гэгээн, "ногоон лаврингаас гарч" "Шар“ ордонд очив. Ногоон сүм бол богд гэгээний байнга сууж байсан сүм бөгөөд Туул голын хөвөөнд алтан шар орой нь нарны туяанд гялалзан шаргалтаж байв. Шар сүм бол Нийслэл Хүрээний төв — Зүүн хүрээнд байсан бөгөөд лам нарын тэр Зүүн хүрээ, Нийслэлийн харчуудын хороо хоёрыг Өргөн чөлөө салгаж байсан юм. Баярын эхний өдөр Богд гэгээн ирж, ардын хувьсгалт цэрэг, ард түмэн хүндэтгэн баяр ёслол болов. 

	1922 оны 7-р сарын 30-ны өдрийн үд дунд шар ордны дэргэдэх талбайд үй түмэн хүн өглөөнөөс эхлэн цуглаж, тэдний дотор лам нар, ард олон, түшмэд байв. Ордны үүдэнд тэргүүн байранд нь засгийн газрын гишүүд, Намын Төв Хорооны гишүүд, орос зөвлөх, сургагч, монгол ноёд тайж нар зогсож байв. Ноёд нь тогосын өдтэй малгай, хүрэмтэй, ямбаны торгон дээлтэй байсан бөгөөд хатад нь хурц өнгөтэй торгон дээлтэй, хатны тэмдэг болгон хацартаа час улаан энгэсэг тавьсан байв. Шар ордноос ногоон ордон хүртэлх замын хоёр хажуугаар хүндэт харуулын цэрэг жагссан байв. Ногоон ордны ойролцоох талбайд ардын цэргийн анги жигдрэн жагссан байв. Үүнд морин цэргийн 1 дүгээр бригад, их бууны хороо, холбооны суман, морин цэргийн сургуулийнхан болоод цэргийн бусад ангийнхан жагсаад баруун талд нь тугчид зогсож байв. Даавуу, тууз зэрэг олон өнгийн зүйлээр хийсэн янз бүрийн хурц өнгийн тэр олон тугийн тэргүүнд улаан туг намирч байлаа. Тугчдын баруухан талд хөгжмийнхөн байсан билээ. 

	Сүхбаатар ухаа хонгор морь унаж баяр ёслолынхоо хувцас өмссөний нь өгүүлбэл хөх торгон тэрлэг дээр ногоон хантааз өмсөөд, тогосын өтгөн өдтэй малгай, монгол гуталтай байж билээ. 

	Жин үдэд ногоон сүмийн тэндээс их буу тавьсан нь Богд гэгээний залрах гэж байгаагийн мэдээ байв. Дараа нь хоёр гурав дахь удаа буудсан нь Богд гэгээний ордноосоо гарсныг хүлээсэн хүмүүст мэдэгдсэн хэрэг байжээ. Богд гэгээн, эх дагина хоёр шилэн хаалгатай алтадсан сүйх тэргэнд сууж ордны олон бараа бологчид дагаж явав. 

	Богд гэгээн, ардын цэргийн жагсаалын өмнүүр аажимхан өнгөрч гарав. Тийнхүү Богд гэгээн, европын маягаар шинэчлэн байгуулсан монгол улсын цэргийг анх удаа үзэв. Богд гэгээний өмнө бор ногоон өмд цамцтай, савхин гуталтай, жанжин малгайтай, үсээ авхуулсан цэргүүд тэгш шулуун жагсаад зогсож байлаа. Цэргүүд урьдын адилаар толгойгоо мэхийн ёсолсонгүй, Богд гэгээнийг эгц шулуун харж байв. Ардын дотроос богинохон хугацаанд цэргийн удирдан командлах хүмүүсийг бий болгосон байв. Энэ бүгд нь сав саяхны байсан байдалтай огт адилгүй болсон ажээ. Монголын ард түмнийг олон жилийн турш чөдөрлөн барьж байсан хуучны заншил яаж унаж байсныг Богд гэгээн үзэж байсан билээ. 

	Тийнхүү шар ордны дэргэд ихээхэн хөлтэй болов. Ногоон сүмээс тугчид, хөгжимчин, ордны бараа бологчид морьтой давхиж иржээ. Нэг талд нь сайдууд, нөгөө талд нь дэд сайдууд эгнэн зогсож байв. Дараа нь албан газрын ажилтнууд хэргэм зэргээрээ эгнэн жагсаж байсан бөгөөд цөм ёслолын хувцас өмсжээ. Удалгүй цугларсан олон түмэн чөлөөнд орж ирээд мэхэсхийн мөргөж ном уншиж бүрээ бишгүүр, хэнгэрэг цангийн дуу хангинаж эхэлсэн нь олон километр газар дуулдаж байлаа. 

	Богд гэгээн, шар ордны үүдэнд ойртож, сүйхнээсээ буугаад ордонд оров. Богд гэгээн хурц шар дээл, лам малгай өмсжээ. Богдын хойноос олон бараа бологчид, тэргүүн дэд сайдууд, зөвлөх нар дагаж явав. 

	Эгэл жирийн ард, доод, тушаалын лам нарыг ордонд оруулахгүй байв. Тэнд цугларсан үй түмэн хүн Богд гэгээний зүг гараа сарвайлган сөгдөж залбирч байлаа. Хүмүүс богдын сүйхнээс адис авахаар очиж байсан боловч журам сахиулагч лам нар тэднийг сүйх тэргэнд ойртуулахгүй байв. Тэгэхэд нь тэр сүйхний явсан тоостой мөрнөөс цугларагсад адис авч байсан билээ. Тэгэхэд нь тэр үед нар баруунаас гарч болохгүй гэгчээр түмэн жилийн турш үеийн үед уламжилж ирсэн ламын шашны заншлыг өөрчилж болшгүй юм шиг санагдаж байсан билээ. Хүн ардын сэтгэл оюунд бат шингэж, ахуй амьдралд нь олон зуун жилийн турш хар бага наснаас нь тогтож ирсэн тэр заншлыг эвдэж халах нь ардын намд хялбаргүй зүйл байсан боловч тэр зорилтыг дэс дараатай тууштай биелүүлсээр байв. 

	Ардын хувьсгалын анхны баярт Богд гэгээний ийнхүү ёслон явсан нь ардын хувьсгалаар богд гэгээний хэмжээгүй эрхээ алдсаныг үзүүлж байв. 1921 оны 11-р сарын 1-нд байгуулсан тангаргийн гэрээнд "Монгол Улсын Богд хаан Жавзандамба хутагт шашны эзэн болох тул улс төрийн хэрэгт холбогдолгүй, шашны бүх хэргийг хязгааргүй хэрэглэвэл зохино" гэж тангарагласан юм. Энэ гэрээ нь шашны хэргийг захирахыг богдод зөвшөөрч төр улсын бүхий л хэргийг ардын хувьсгалт засгийн газар захирах болсныг харуулсан чухал ач холбогдолтой гэрээ болсон юм. 

	Монголын ард түмний тэргүүний хэсэг нь хутагт хувилгаадыг итгэхээ болж эх орон, ард түмэндээ илүү үнэнч хайртай болсныг богд гэгээн болон түүний ордны ямбатнууд нүдээрээ үзэж мэдсэн юм. 

	Ард олны сүсэг бишрэл их, лам нарын нөлөө өргөн түмний дотор үлэмж их байсан учраас Ардын Хувьсгалт Нам, Засгийн газар нь Богд гэгээнтэй холбогдсон асуудлыг маш уян хатан шийдвэрлэж байлаа. 

	Ардын хувьсгалын анхны жилийн ойн баярын хоёр дахь өдөр нь манайд болдог хувьсгалын баярын нэг адил болж өнгөрөв. 10 цагаас эхлэн хүмүүс талбайд цугларч, морин цэргийн бригадын ангиуд дуу аялан, жигдэрсэн эгнээгээр яралзтал алхлан ирцгээж, үйлдвэрийн ажилчдын цуваа жигдэрсэн боловч талбайд цугларагсдын дийлэнх олонх нь аяндаа ирсэн морьтой, явган ардууд байв. Индэрийн талбайд хүмүүс зай завсаргүй багширч индэр дээр нам, засгийн удирдагчид зогсоцгоожээ. Тэр өдөр, олон хүн үг хэлж билээ. Илтгэгчид, аль болох чангаар ярихыг хичээсэн боловч талбайд цугларагсдын тэн хагас нь индрээс үг хэлсэн хүмүүсийн үгийг сонсож чадаагүй байх аа. Сүхбаатар ч тэр өдөр үг хэлсэн. 

	Наадмын гурав дахь өдөр, ардын цэргүүд ганц жилийн дотор мэдсэн сурсан эрдэм чадвараа нам, засаг, ард түмэндээ үзүүлж, биеийн тамирын дасгал, морин цэргийн төрөл бүрийн сургуулийг хөнгөн гавшгай сайхан ч хийцгээв. Хэн ч харсан сайн зохион байгуулалттай байнгын армийн сургуулийн сайхан үр дүн гэж хэлэхээр байв. 

	Гэсэн ч морин цэргийн сургуулийг хамгийн цэвэр сайхан хийдэг нь Сүхбаатар байв. Тэр өдөр Сүхбаатар, цэрэг ногоон өмд цамц, савхин гутал, саравчтай малгайтай байж билээ. Сүхбаатар, засгийн газрын асарт үе үе байх боловч цэргүүдтэйгээ уулзаж, энэ тэр гэхгүй энгийн даруу ярилцаж, жанжин хүн байтлаа өмссөн хувцсаараа ч гэсэн жирийн цэргээс ялгагдахгүй, тэдэнтэй цуг морин сургууль хийж байсан нь жанжин, цэрэг хоёр аль аль талаараа аргагүй дотно байгаа нь нүдэнд тод үзэгдэж байсан сан. Ардын армийн жирийн байлдагчаас аваад жанжнаа хүртэлх сэтгэл санааны энэхүү бат лут нэгдэл нягтрал нь ардын цэрэг ба хуучин армийн асар их ялгааг үзүүлж, ардын армийн хүчин чадлыг харуулж байлаа. 

	Чийрэг шаламгай Сүхбаатар, морин цэргийн хүнд хэцүү дасгал номерыг гайхалтай цовоо, гавшгай, зоримог сайхан хийлээ. Түүний морин сургууль хийх урлаг чадамгай нь гоц бөгөөд хар хурдаараа давхиж яваа морин дээрээс үсрэн буугаад сэвхийтэл үсэрч мордож, винтов үүргэлсэн атлаа дөрөөгөө тавьж эмээл дээрээ эргэж суугаад винтовоо мултлан мориныхоо хүзүүн дээр ар нуруугаараа хэвтэн, морины гүйдэл дунд байг алдалгүй буудах нь цэцэн сэн. Мөн шархадсан байдал үзүүлж эмээлээсээ толгойгоо газар шүүрэн сажиж яваад мориндоо чирүүлэх мэт болоод ойчиход дагалдаж явсан цэрэг нь морины амыг нь татан хэвтүүлж нөгөө шархтныг тэгнэн цааш давхиж байгааг харууллаа. 

	Ийнхүү өдөр өнгөрч үүгээр хувьсгалын баяр наадам шувтарч билээ. Наадам үзсэн би их л баяр хөөр болсоор харьсан юм. 

	 

	 

	V

	1922 оны намрын нартай сайхан өдөр байлаа. Сүхбаатартай уулзахаар тавдугаар армийн штабын тагнуулын хэлтсийн дарга Репин, комиссар Блинов бид гурвуул "фордик" тэргэнд сууж, гаалийн хорооны талбайн хажуугаар, тахир нарийхан гудамжаар урагшаа эргэж хэсэгхэн яваад гудамжны шувтаргын зүүн үзүүрийн хаалганд очиж зогсов. Тэр хэсэг нь Хүрээний урд зах байв. Түүнээс цаашлахад Туулын голын хөндий цэлийж, нов ногоон зүлгэн дээгүүр энд тэнд гэр харагдаж, зарим газар тэмээ, сарлаг, үхэр, хонь идшилж яваа үзэгдсэн бөгөөд өмнөтэй нь ноёлог сайхан Богд уул сүндэрлэж, ар бэлээр нь Туулын гол гялганан урсаж байлаа. Тэнд машинаасаа буугаад цэлгэр уудам хөндийн байгалийн үзэсгэлэнг шохоорхон хэсэг зуур зогсоцгоож билээ. 

	Тэгээд бид будмал сийлбэртэй хаалга нээж хашаанд орцгоов. Тэр хашааны тэг дунд хойд талаасаа ордог өндөр довжоотой орос маягийн бяцхан байшин байсан бөгөөд хашаа нь хог шороогүй, цэвэрхэн, манаа харуулгүй байсан учраас бид Сүхбаатарын тасалгаанд шууд орлоо. 

	Бид дөнгөж босгыг алхаад л гал тогоо, хоолны өрөө, зочдын тасалгаа гэмээр нэг тасалгаанд орчхов. Тасалгааны зүүн талд орос маягийн пийшин, ширмэн зуух, жижиг ширээ, вандан, сав суулганы тавиур дээр хувин, төмпөн, данх, суулга байв. Тэр байшингийн хаалгаа голлосон өмнө талын хоёр цонхоор нь Богд уул харагдана. Байшингийн хана дагуу будмал том ширээ байсан бөгөөд хоёр хажууд нь нэжгээд сандал байв. Баруун талд нь нөгөө нэг өрөө рүү орох хаалгатай бөгөөд тэр өрөөнд нь ор, бичгийн ширээ, авдар, тУУрганд нь буу зэвсэг өлгөөстэй харагдав. 

	Хогшил төхөөрөмжөөр ядуу, хана нь чимэггүй, шал нь хивсгүй, цонх нь хөшиггүй тийм байранд Сүхбаатар байсан боловч тэр үедээ тэр байр тийм ч муу байр гэхээргүй байв. Сүхбаатарын байрны ядуувтрыг үзээд бидний хэн нь ч гайхаагүй юм даг. Тэр үе 1922 он байлаа. Тэгэхэд ядуу зүдүү байдал газар сайгүй, ялангуяа мал сүрэг гэх юмгүй үгээгүй хоосон ардын гэрт бишгүйдээ нэг дайралддаг байсан. Сүхбаатар, хувьсгалын өмнө вахмистр, дараа нь хэвлэлийн ажилчны цалингаар амьдарч байсан юм. 1922 онд бүх цэргийн жанжны цалин нь өөртөө болоод гэр орныхондоо хэрэглэх хамгийн наад захын зүйлс: хувцас хунар, аахар шаахар хогшил хэрэгсэл, сав суулга, хоол ундны зүйлхэнд л хүрч байжээ. 

	Бидний ороход Сүхбаатар ширээний ард суугаад захидал уншиж байсан бөгөөд Янжмаа галын өрөөнд хоол унд хийж байв. Биднийг ороход Сүхбаатар босож ирэв. Би нөхөр Репин, Блинов нарыг хаанаас ирсэн хэн гэгч болохыг танилцуулав. Сүхбаатар цөмтэй маань элэгсгээр гар барьж мэндчилээд сууцгаана уу гэж урив. Бид Янжмаатай мэнд усаа мэдэлцээд ширээ тойрон сууцгаав. Сүхбаатар эргээ захтай саарал цамц, машгиа бүстэй костюмын саарал өмд, ботинктой байснаа зочдыг хүндэтгэн торгон тэрлэг өмсөв. Тэр дорхноо ширээн дээр сүүтэй цай, боов, чихэр, боорцог тавигдав. 

	Сүхбаатар орос хэл тааруу мэддэг байсан боловч орчуулагчгүйгээр Эрхүүгийн тухай, танил нөхдийнхөө тухай, дараа нь Зөвлөлт-Манжуур, Монгол-Хятадын хилийн цэргийн байдал, Хятад дахь империалист гүрнүүдийн цэргийн бүлэглэлийн тэмцлийн тухай ярилцав. Дорно дахины цэрэг, улс төрийн байдлыг олон жилийн турш ажигласан надад монголын ардын хувьсгалт армийн жанжин, Зөвлөлт Оросын тавдугаар армийн штабын тагнуулын хэлтсийн дарга хоёрын яриа гойд сонирхолтой байж билээ. Тэр хоёрын аль аль нь хятадын болоод дорнод хилийн цэрэг, улс төрийн байдлыг сайн мэддэг хүмүүс байв. Тэр ярьж байгаа зүйлийг тэд өдөр болгон судалж байсан болохоор тийм ч их гайхалтай зүйл биш байв. Маргааш нь Монгол ардын армийн штабт Сүхбаатар, Репин хоёр хил хязгаарыг бататгах цэрэг байгуулах асуудал ярилцаж, дараа нь бие биедээ уулзсаны дурсгалын бэлэг барилцаж, Репин 5 дугаар армийн командлалын өмнөөс Сүхбаатарыг Эрхүүд зочлон очихыг урьсан бөгөөд найрсаг дотно урилгыг Сүхбаатар хүлээж авсан боловч очиж чадаагүй ажээ. 

	 

	 

	VI

	Ардын хувьсгалын дараа ардын нам, засгийн газрын ерөнхий үйл ажиллагаанд Сүхбаатар удирдах роль гүйцэтгэж байлаа. Ардын засгийг мандуулж, гадаад дотоодын харгисуудтай тэмцэж байсан тэр чухал түүхэн үед цэргийн зөвлөл, түүний дарга, бүх цэргийн жанжин Сүхбаатарын роль үнэндээ шийдвэрлэх чанартай байсан юм. Нам ба төрийн бүхий л үйл ажиллагаандаа В. И. Лениний сургаалыг удирдлага болгон Монгол Ардын Хувьсгалт Намын Төв Хорооны заалтыг ягштал биелүүлдэг байсан юм. Ардын армийн дарга нь цэргийн зөвлөлийн гишүүн бөгөөд бүх цэргийн жанжны зөвлөх байдаг байлаа1. Сүхбаатар нь зөвлөлтийн сургагч нарын туршлагыг ашиглаж нам, залуучууд, засгийн газар, цэргийн болон бусад олон нийтийн байгууллагад түшиглэн ажилладаг олон талын үйл ажиллагаа бүхий хүн байв. 

	Ардын хувьсгалын анхны жилүүдэд хөдөлмөрчин олон түмний улс төрийн идэвхийг дайчилж, тэргүүний ардуудыг удирдах тушаалд дэвшүүлэн тавих нь нэлээд төвөгтэй ажил байв. 

	Сүхбаатар, бичиг үсэгтэй, ажлын туршлага бүхий янз бүрийн хүмүүстэй биечлэн танилцаж, төрийн төв, орон нутгийн байгууллагын үйл ажилд татан оролцуулдаг байж билээ. 

	Сүхбаатар, лам нарын дотроос нэлээд нэрд гарсан Жалханз хутагтыг ардын засгийн газрын тэргүүнээр тавих саналаа Намын Төв Хороонд оруулж, Жалханз хутагтыг засгийн газрын тэргүүнээр тавих явдлыг маш чухал ач холбогдолтой гэж үзээд өөрөө 1922 оны эхээр биечлэн уулзаж ярилцахаар зориуд Эрдэнэ зуу орж байсан юм. 

	Монголд ардын хувьсгал ялаад дөнгөж жил болоод байхад шарын шашны нэрт зүтгэлтнийг ерөнхий сайдаар томилох явдлыг чухал ач холбогдолтойд үзэж байгааг юу гэж тайлбарлах ёстой вэ? 

	Тэр үед Монголын ард түмэн, төр улсынхаа тусгаар тогтнолыг хамгаалах, харийн дарлалаас ангижрах нийт үндэстний нэгэн зорилгод нэгдэн нягтарч байв. Монголын ард түмний бүх давхраа нь үндэсний эрх чөлөөний тэмцэлд хамрагдан оролцож байлаа. Нийт үндэстний гайхамшигт төгс тийм зорилт нь улс нийгэм хийгээд монголын ард түмний нэгдлийг сахин хамгаалах лут хатуу баталгаа нь болж байжээ. Ангийн тэмцлийн илрэн гарах нөхцөл үндсээрээ өөрчлөгдсөн хэдий боловч хувьсгалын өмнөх ангийн зөрчил нь ард түмний дотор хэвээрээ байсаар байлаа. Тэгэхдээ аугаа их гүрэн — Зөвлөлт Орос Улсын тусламжид түшиглэсэн Ардын Нам, Засгийн газар нь хөдөлмөрч ард түмний эрх ашгийг хамгаалах болсон байв. Хөдөлмөрчин ард түмнийг дарангуйлагч хар, шар феодалын ноёрхлыг устгах талаар 1922 онд зөвхөн анхны болгоомжтой алхмыг хийж билээ. 

	Хамжлагын ёсыг халж зарим нэг албыг устгаж, хошуу ноёдыг сонгодог болгох зэрэг арга хэмжээ авч явуулж байсан юм. Гэсэн ч засгийн газрын зарлиг, захирамжийг үл ойшоох, талаар өнгөрүүлэх явдал өдөр болгон санамсаргүй гарсаар байв. Засгийн газрын зарлиг, захирамж нь амьдралд хэрэгжин биелэгдэхгүйгээр үл барам өргөн олон түмний ухамсарт дөнгөн данган нэвтэрч эхэлж байлаа. Тэр ч байтугай ардын хувьсгал ялсан түүхэн явдлыг мэдээгүй хүмүүс ч олон байлаа. Тэд шинэ зүйлийг олж харахгүй, монголын ирээдүйн хөгжлийн төлөвийг огтхон ч төсөөлж мэдэхгүй байжээ. 

	Ардын засгийн газар 1921 оны 8 дугаар сарын 30-нд хаад ноёдын хэргэм ямбыг халах шийдвэр гаргаж, 1921 оны 10 дугаар сарын 6-нд феодалын ёслолын хувцсыг хэрэглэхгүй болгохоор тогтоосон юм. Гэсэн ч 1922, 1923 онд хот хөдөөгүй хаад ноёд, хамаатан садантайгаа үнэ ихтэй хамба магнаг дээл, ар өвөр тууз, янз бүрийн хээтэй хилэн хантааз өмсөж ноёдын тэмдэг болсон тогосын өдтэй малгай зэргийг хэрэглэн өдий төдий шадар бараа бологчдоо дагуулсаар явж байхыг би нүдээр харсан. Ардын засгийн анхны зарлиг захирамжийн мөн чанарыг ойлгож хэрэгжүүлэн биелүүлэх гэдэг нь монголын олон нийтийн эрх барих явцуу хэсгийн хүрээнээс дөнгөж хальж, хот, хөдөөгийн монголчуудын өргөн хэсгийг хамарч эхэлж байлаа.

	Нам, засгийн үндсэн гол зорилт нь тэр үед хувьсгалт өөрчлөлтөө практик дээр хэрэгжүүлэн амьдралд нэвтрүүлэхэд оршиж байжээ. Энэ нь тэрхэн үедээ амаргүй хүнд зорилт байлаа. Тэр зорилтыг гүйцэтгэхийн тулд ард түмнийг улс төрийн талаар гэгээрүүлэхээс аваад, хатуу арга хэмжээ шийдвэртэй хэрэглэх хүртэл нам, засгийн бүхий л арга хэрэгсэл хэрэглэх явдал шаардагдаж байжээ. 

	Ардын засгийн цохилтын үзүүр нь хүн амын хоёр үндсэн хэсэг хар, шар феодалын эсрэг чиглэж байв. 

	Хар феодалын анги нь 1922 оны үед ардын засгийг идэвхтэй эсэргүүцэж байгаагүй юм. Хар тайж, ноёд нь хөдөлмөрч ард түмний талархлыг татаж байгаагүй бөгөөд тэдний түшиг тулгуур ард олны дунд байгаагүй юм. Тэд ч гэсэн өөрсдөө империалистийн дарлал, шар феодалын засгийн эрх мэдлийг бүрмөсөн шахаж устгах тэмцэлд ардын намыг талархаж байсан билээ. Ардын хувьсгалд идэвхтэй оролцон, түүнийг ангийнхаа эрх ашигт завшихыг бодож байсан ноёд феодал ч бас байсан юм. 

	Хувьсгал нь феодалын аж ахуйг хөндөөгүй байсан болохоор тэд монголын эдийн засгийг нийтдээ сэргээд ирмэгц орон нутгийн худалдааны хөрөнгөтөн этгээд болчхож болох юм гэж найдацгааж байжээ. Харин дайсны талд илэрхий орсон зарим нэг феодал нь толгойгоо өндийлгөн монголчуудын дунд эргэлзэл төөрөгдөл гаргахыг эрмэлзэн, нам, ардын засгийн газрыг хортой муухайгаар гүтгэж байлаа. 

	Шар феодалууд өөр байдалтай байв. Тэд хатуу сахилгатай шашны хүчирхэг байгууллага хийгээд улс орны дотроо асар их нэр хүндтэй олон тооны лам нарт түшиглэсэн улс төрийн бодит хүч болж байлаа. Ийм болохоор ардын засгийн газар нь үйл ажиллагаандаа ард түмний мухар сүсгийг харгалзан үзэж, засгийн бодлогын замд саад болж агсан Богд гэгээн, хутагт хувилгаад, лам нар, сүм хийд, шавь нарын байгууллагатай арга буюу тун нарийн учиртай харилцахад хүрсэн юм. Мөн түүнчлэн Саж лам, Да лам Пунцагдорж, лам Бодоо, Жаа лам, Манзшир хутагт нарын зэрэг төрийн гэмтнүүд нь гадаадын империалист, эх орноосоо урван тэрслэгчдийн туслалцаатайгаар ардын засгийг түлхэн унагах гэж оролдоцгоож байсан юм. Гэсэн ч төрийн тусгаар тогтнолыг хамгаалахын тулд тэдгээр дайсныг төмөр гараар тухай бүр залхаан цээрлүүлж байв. 

	Тиймэрхүү нөхцөл байдлын дунд ардын засгийн газрын удирдан тэргүүлэх тушаалд аль нэг этгээдийг олж дэвшүүлэх нь асар чухал ач холбогдолтой байв. Ардын засгийн газрын ерөнхий сайдаар эхлээд лам Шагдаржав, дараа нь лам Бодоо, эцэст нь Жалханз хутагтыг томилж байсан явдал энгийн хэрэг биш билээ. 

	Шашны нэрт зүтгэлтэн Жалханз хутагт, 1910—1913 оны үндэсний эрх чөлөөний тэмцлийг удирдалцаж явсан ба хятадын түрэмгийллийн үед ардын намыг талархаж байснаараа монголчуудын дунд ихээхэн нэрд гарсан юм. Харин 1921 онд Унгерн автономитыг "сэргээсний" дараа ардын нам, Унгернийн аль алинаас хөндийрсөн ажээ. 

	Жалханз хутагт 1922 онд ерөнхий сайдаар ажиллаж байхдаа хар феодалын улс төрийн дайсан, нэвтэрхий эх орончийн хувьд үндэс угсаагаа хамгаалах төрөлхийн эрмэлзлийн үүднээс хамгийн наад захын ардчилсан өөрчлөлт хийхийн чухлыг ухамсарлан лам нарын доторх өөрийнхөө алдар нөлөөгөөр ардын намд багагүй тус хүргэж байв. Үнэндээ ч тэр үед ерөнхий сайдын тушаалд Жалханз хутагтыг урьсан явдал зөв байсан нь нотлогдсон билээ. 

	Гадаадад оргож японы тагнуул төлөөлөгч болсон гүн Цэрэнпил, хувьсгалын эсрэг хуйвалдаан байгуулав гэдгийг 1923 оны эхээр засгийн газар олж мэдсэн юм. Хуйвалдагчид, Монголын цагаан сараар тохиолдуулан эргэлт хийх гэж байсан бөгөөд Сүхбаатар урьдчилан сэргийлэх арга хэмжээ авч, шөнө хотыг биечлэн эргэж, харуул, манаа, цэргийг шалгаж үзжээ. Тэгэхдээ нөхөр Сүхбаатар даарч салхи цохиулсан ажээ. Гэсэн ч Сүхбаатар бие муу байснаа анзаарахгүй ажилласаар байжээ. Энэ бол цагаан сарын өмнөхөн болсон хэрэг юм. Сүхбаатар 2 дугаар сарын 17-нд өвчтэй байсан учир ажилдаа ирсэнгүй. Цагаан сарын гурав хоног өнгөрч штабын ажил эхлэхэд жанжин бас ирсэнгүй. Тэгж байтал Сүхбаатарыг дайсан хорлов бололтой гэдэг дам яриаг штабын ажилтан болоод бид олж сонсов. 

	Сүхбаатарын биеийн байдал улам доройтож, халуун нь нэмэгдээд үе үе ухаан алдах болов. Сүхбаатарыг гэрт нь нөхөд нь болоод Төв Хорооны гишүүд, сайд нар эргэж очдог байлаа. Сүхбаатар ухаан орохдоо л "Гадуур юу сонсогдож байна? Намайг сахиж цаг үрэхийн хэрэггүй, харуул манаагаа улам сайн шалгаж. урьдчилан сэргийлэх арга хэмжээгээ сайжруул..." гэж хэлдэг байжээ. Тэгэхэд нь "санаа зовох явдалгүй, бүх арга хэмжээг авсан, цэргүүд бэлэн, бүх газар харуул манаа тавьсан..." гэж тайтгаруулдаг байлаа. 

	"Тэгвэл ч яамай... зүйтэй, харин та нартайгаа би хамт байж чадахгүй болж байгаа маань харамсалтай байна... байлдан олж авсан зүйлээ битгий алдаарай..." гэж Сүхбаатар хэлдэг байв. Сүхбаатар нас барах гэж байгаагаа мэдээд нөхөдтэйгөө салах ёс гүйцэтгэж хэлэхдээ: "Миний бие хэдий сувилуулавч ер эдгэрэх төлөвгүй болов. Иймд эрхэм нөхөд та бүхэн, одоогийн явуулан байгаа намын бодлого ба засгийн хэрэг явдлыг уг зорилгод нийлүүлж, ард түмний эрх чөлөөг мандуулж, алив дотоод гадаадын эзэрхэг харгисуудын гар савраас ангижруулан, ард түмнийг асран хамгаалах гэсэн замыг удирдан жолоодохыг эрхэмлэ" гэжээ. 

	Өвчлөөд долоо дахь хоног дээрээ 2-р сарын 222-ны үдэш ид үйл ажил нь бадарч байсан 303 насан дээрээ Монголын ард түмний гарамгай хүү Сүхбаатар нас барж биднээс салж одсон билээ. Нам, засаг, арми хийгээд Монголын бүх ард түмэнд учирсан гарз хэмжээлшгүй. Бүх нийтийн гашуудал эмгэнэл болж, Сүхбаатарыг эцсийн замд үдэж гаргасан жагсаал нь түүний үйл хэргийг үргэлжлүүлэхэд бэлэн байгаагийн хурц баталгаа, ард түмний нягтралын тод илрэл болов. 

	Сүхбаатарын шарилыг хөдөөлүүлэх ёслол болж оршуулгын цувааны манлайд Сүхбаатарын шагнал, РСФСР-ийн улаан тугийн одон, Зөвлөлт Орос улсын хувьсгалт цэргийн зөвлөлөөс бэлэглэсэн мөнгөн сэлэм, отго жинстэй малгай зэргийг авч явав. Улаан нөмрөгтэй дөрвөн хээр морь оруулсан дөрвөн дюмийн их бууны гол дээр улаан торгоор бүрсэн австай Сүхбаатарын шарилыг байрлуулж хойноос нь жанжны улаан торгон тохом бүхий эмээлтэй хөлгийг хөтөлж, Төв Хороо, Засгийн газрын гишүүд, цэргийн дарга нар, Зөвлөлтийн зөвлөхүүд, Зөвлөлтийн Элчин сайдын Яамны бүх ажилтан, залуучуудын байгууллагын ажилтнууд, ажилчин албан хаагчдын цуваа болон жирийн олон монголчууд, орос, буриад, хятад хүмүүс дагалдаж явав. Цувааны хоёр талаар Монгол Ардын армийн цэргүүд болон улаан армийн цэргүүд жагсаж явлаа. Сүхбаатартай салахын ёс гүйцэтгэхээр хүрэлцэн ирсэн хүмүүс баяраар Сүхбаатарын илтгэл хийдэг байсан гаалийн талбайд пиг дүүрсэн байв. Энэ гашуудлын тэр цуваанд хошуудаас ирсэн төлөөлөгчид нийлцгээж байв. Цуваа зүүн тийшээ хөдөлж бүтэн хагас километр газраа үргэлжилж, Алтан Өлгийн энгэр хүрч зогсов. Улаан тууз бүхий цэцгийн цоморлогоор бүрхсэн авсыг дарцаг тойруулж хатгасан талбайд байрлуулав. Гашуудлын цуглааныг Намын Төв Хороо, Ардын Засгийн газрын өмнөөс хичээнгүй сайд Цэрэндорж нээв. Намын Төв Хороо, Засгийн газар, ардын арми, залуучуудын эвлэлийн төлөөлөгчид үг хэлэхдээ нам ба ард түмэнд Сүхбаатарын байгуулж өгсөн аугаа их гавьяаг дурдаж зуурдаар нас барсан их гашуудлыг эмгэнэв. 

	Зөвлөлт Орос улсын элчин сайд, гашуудал илэрхийлсэн хурц үг хэлэв. 

	 

	"Монголын ард түмэнд учирсан гарз хохирол бол мөн нөхөр Сүхбаатарын чин сэтгэлийн үнэнч нөхөр оросын хөдөлмөрч ард түмний гарз хохирол юм. Нөхөр Сүхбаатар ядуу гэр бүлийн дотор өсөж бойжоод амьдралын сүрхий замыг туулж, жирийн цэрэг, үсэг өрөгчөөр ажиллаж байлаа... "плебей" (эгэл ард) Монголын армийн жанжин хүртэл дэвшинэ гэдэгт дайсан этгээд хэрхэвч эвлэрч чадахгүй байлаа... ард түмний хувь заяаг "дээд язгууртан" гэгдэгч шар, хар феодалын анги дур мэдэн барьж байдаг үе нэгэнт өнгөрлөө. Алс холын орос орны тал нутгаас ширүүн шинэ салхи үлээж, тэр салхины зах сэвлэг нь Ази тив, Монголын уудам талд хүрч ирлээ... Сүхбаатар бол монголын хавар, монголын дахин мандалтыг эхэлсэн анхны алтан хараацайны нэг байсан юм. Тийм ч учраас бид амьд ахуй цагт нь Сүхбаатарыг эрхэмлэн хүндэтгэж ах дүүгийн найрсаг ёсоор харилцдаг байсан, нас барсны нь дараа ч түүний гэгээн дурсгалыг бид ариун нандин хадгалж явна. Гайхамшигт зоригт залуу нөхөр маань биднээсээ салж одсоныг санахад маш хүнд байна... Монголын залуучууд та нар Сүхбаатарын гэрээст үнэнч хэвээр байж, түүний өндөрт мандуулсан улаан тугийг урагш нь авч явна гэдгээ энэ шарилын дэргэд тангараглах ёстой..." 

	 

	гэж элчин сайд хэлж билээ. 

	Хамтран зүтгэгчид нь жолоодогч нөхрийнхөө шарилын дэргэд эцсийн үг тангаргаа тавьцгаав. Үг хэлэх бүрийн дараа чив чимээгүй талын дунд их буун дуу, гашуудлын марш эгшиглэн цуурайтаж байв. Гашуудлын цуглаан дууссан боловч ардын жолоодогчийн улаан австай шарилыг оршуулсан Алтан Өлгий энгэрээс хүмүүс холдохгүй зогссоор байлаа. 

	Армийн штабт жанжны гэр хоосорч, удалгүй штабын байранд шинэ жанжин Данзан мотоциклтойгоо хүрэлцэж ирэв. Данзантай би анх 1920 оны эхээр нүүр учирч танилцахдаа нууц бүлгэмд тохиолдсон бөгөөд хожим нь Эрхүүд хэдэн удаа уулзаж явсан юм. Бас 1922 онд Данзаныг Сангийн Яаманд ажиллаж байхад монголын армийн штабын тагнуулын хэлтсийн санхүүгийн асуудал шийдвэрлэхээр очиж уулзаж байсан юм. 

	1923 оны 3-р сард би шинэ жанжинтай уулзаж ажил танилцуулахаар штабын гэрт орж билээ. Сүхбаатарын маань дандаа суудаг байсан явган ширээний ард хивсэн олбог дээр Данзан сууж байв. Данзан дандаа нүдээ аньсхийн харалган хараатай юм шиг хүний доогуур ширтэж хардаг хүйтэн харцтай хүн байсан бөгөөд надад дандаа нэг л эвгүй санагдаж байсан билээ. Тэр орос хэл мэддэг болохоороо орчуулагч хэрэглэсэнгүй. Гэсэн ч ярих зүйл маань тэр дорхноо дуусчхав. 

	Данзан бол цэргийн хэргийг огтхон ч мэддэггүй энгийн хүн байв. Хил хязгаарын орчны байдал, дайсны бөөгнөрөл, тагнуулын хэлтсийн ажиллагааг танилцуулж, монгол цэргийн анги, тагнуулын отрядын байрлалтын тухай ярих гэтэл Данзан нь тэр талаар ойлгох байтугай, сонирхох ч үгүй байж билээ. Тэгээд тэр яриагаа өөрчилж жолооч нарын тухай, бараа ачигч нартай гаргасан жолооч нарын будилааны тухай, гааль болон хил давж наймаа гүйлгэгчдийн тухай, тагнуулын хэлтэст машин худалдаж авах тухай зэрэг улс орныг батлан хамгаалалтаас тэс өмнөө юмны тухай ярьж эхлэв. Үнэндээ эх орноо батлан хамгаалах асуудал Данзанд сонирхолтой биш байжээ. Данзан Сангийн Яамны сайдаар ажиллавал чадах байсан байж юу магад, харин цэргийн зөвлөлийн дарга, жанжны тушаалд огтхон таарахгүй, чадал нь ч хүрэхгүй хүн байсан юм даг. 

	Сүхбаатарыг нас барахад арми болоод армийн штаб өнчирсөн нь штабын ажилтан бүрд мэдэгдэж байлаа. Ард түмэн, нам засгийн анхаарал халамжаар хүрээлэгдсэн монголын ардын армид удаан байх завшаан Данзанд заяасангүй бөгөөд 1924 оны 6-р сард ардын дайсан болох нь илрэгдсэн билээ. 

	Монголын хөдөлмөрчид, Сүхбаатарын дурсгалыг ариун нандинаар хадгалж, алтан гэрээсийг нь биелүүлсээр байна. 

	 

	"Намын амьдрал". 1958 оны 8-р сар. 

	28-42-р талаас авав. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Хувьсгал ялах үед Ардын армийн штабын даргаар Линде, дараа нь Хува, Иванов-Раменский тус тус ажиллаж байв. Тэд нь цөмөөрөө намын ажилд хатуужсан, цэргийн болон зохион байгуулах ажлын баялаг туршлагатай улаан армийнхан байв.




	[←2]
	 Зүй нь 20-ны өдөр юм.




	[←3]
	 29 насандаа гэж байх ёстой.

©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

